Vendimi nr.20, datë 10.07.2005

(V – 20/05)

Gjykata Kushtetuese e Republikës së Shqipërisë, e përbërë nga Gjergj Sauli, Kryetar, Alfred Karamuço, Fehmi Abdiu, Kujtim Puto, Vjollca Meçaj, Xhezair Zaganjori, Petrit Plloçi, Sokol Sadushi, Kristofor Peçi, anëtarë, me sekretare Arbenka Lalica, në datë 09.03.2005, mori në shqyrtim në seancë gjyqësore me dyer të hapura çështjen me nr.24 Akti që i përket: 

K E R K U E S:
KUJDESI KURPALI, përfaqësuar nga avokatët Viktor Konomi e Qazim Gjonaj, me prokurë. 
SUBJEKT I INTERESUAR: PROKURORIA E PERGJITHSHME, përfaqësuar  nga zoti Artur Selmani, me autorizim.
O B J E K T I:
Shfuqizimi si antikushtetues i vendimeve nr.98, datë 18.09.2000 të Gjykatës së Rrethit Gjyqësor Kukës; nr.172, datë 16.09.2003 të Gjykatës së Apelit Shkodër dhe nr.146, datë 02.03.2004 të Kolegjit Penal të Gjykatës së Lartë.

BAZA LIGJORE:
Nenet 42, 131/f e 134/g të Kushtetutës si dhe nenet 27 e vijues të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”.

Kërkuesi pretendon për zhvillim të procesit të parregullt ligjor në këto drejtime kryesore:

1. Hetimi dhe gjykimi i çështjes është bërë në mungesë të të pandehurit dhe pa patur dijeni për procedimin;

2. Vendimi i njoftimit të akuzës dhe procesverbali për njohjen e materialeve të çështjes nuk i janë komunikuar avokatit; hetimet kanë zgjatur për një periudhë mbi 6 muaj tej afatit ligjor pa vendim të prokurorit për zgjatje të afatit; këto akte janë absolutisht të pavlefshme;

3. Nuk ka ekspertim mjekoligjor për të përcaktuar shkakun e vdekjes dhe nuk është hetuar nëse vdekja ka ardhur për shkak të plagëve apo nga mosdhënia e ndihmës;

4. Shkaqet e pretenduara e detyruan gjykatën e apelit të merrte vendim të ndërmjetëm për përsëritje të pjesëshme të hetimit gjyqësor, por, në seancën e mëpasme, po kjo gjykatë, vendosi përfundimin e gjykimit pa kryer hetimet për të cilat vendosi në seancën e mëparshme;

5. Të gjitha këto shkelje si dhe pretendimi për kualifikim të gabuar të veprës iu bënë prezent në rekurs Gjykatës së Lartë, por Kolegji Penal vendosi në dhomë të këshillimit, mospranimin e rekursit.

GJYKATA KUSHTETUESE,

pasi dëgjoi relatorin Kristofor Peçi, përfaqësuesit e kërkuesit, përfaqësuesin e subjektit të interesuar, si dhe bisedoi çështjen në tërësi,

V Ë R E N :
Me vendimin nr.98, datë 18.09.2000 të Gjykatës së Rrethit Gjyqësor Kukës, kërkuesi K.Kurpali, është deklaruar fajtor për veprën penale të vrasjes me paramendim dhe atë të armëmbajtjes pa leje në bazë të neneve 78 e 278/2 të Kodit Penal dhe është dënuar me 20 vjet burgim.

Kërkuesi, duke pretenduar se nuk ka qenë në dijeni të procedimit dhe dënimit, ka kërkuar të rivendoset në afat për të ushtruar ankim. Gjykata e Rrethit Gjyqësor Kukës me vendimin nr.2, datë 15.05.2003 e ka rivendosur në afat. Gjykata e Apelit Shkodër, me vendimin nr.172, datë 16.09.2003 ka lënë në fuqi vendimin e gjykatës së rrethit. Kolegji Penal i Gjykatës së Lartë, me vendimin nr.146, datë 02.03.2004, ka vendosur në dhomën e këshillimit, mospranimin e rekursit.

Gjykata Kushtetuese vlerëson se shkaqet që ngrihen nga kërkuesi në kërkesën e tij, kanë të bëjnë me shkelje të standarteve kushtetuese për një proces të rregullt ligjor në disa drejtime:

1. Eshtë shkelur parimi kushtetues që garanton të drejtën e mbrojtjes në hetimet paraprake. Vërtetohet se kërkuesi është hetuar e gjykuar në mungesë. Hetimi i çështjes ka filluar në datën 10.06.1997, dhe deri në datën 25.03.1998, nuk është caktuar avokat në mungesë, për mbrojtjen e të pandehurit. Vendimi për njoftimin e akuzës mban datën 13.02.1998, por nuk i është komunikuar avokatit sepse deri në këtë datë nuk ishte caktuar avokat mbrojtës. Edhe procesverbali mbi njohjen e materialeve të çështjes, vendimi për dërgimin e çështjes në gjykatë dhe kërkesa për gjykim nuk rezulton t’i jenë njoftuar avokatit.

Këto veprime të kryera në fazën e hetimeve paraprake i kanë mohuar krejtësisht të pandehurit të drejtën e mbrojtjes, duke cënuar standartet kushtetuese dhe ato të Konventës Evropiane për të Drejtat e Njeriut;

Veç këtyre rezulton se janë lejuar edhe shkelje të tjera të rënda procedurale. Kështu, çështja penale është filluar në datën 10.06.1997 dhe është dërguar në gjyq në datën 30.03.1998. Hetimet kanë vazhduar tej afatit të përcaktuar në ligj pa vendim të prokurorit për zgjatje të afatit e për rrjedhojë, pa iu komunikuar një zgjatje e tillë të pandehurit ose mbrojtësit të tij. Në bazë të nenit 323 të Kodit të Procedurës Penale, brenda 3 muajve nga data në të cilën emri i personit që i atribuohet vepra penale është shënuar në regjistrin e njoftimeve, prokurori duhet të vendosë dërgimin e çështjes në gjyq, pushimin ose pezullimin e saj. Në bazë të nenit 325/1 të Kodit të Procedurës Penale, i pandehuri ka të drejtë të bëjë ankim në gjykatë ndaj vendimit të prokurorit për zgjatje e afatit të hetimeve. Në rastin konkret duke vazhduar hetimet për një periudhë rreth 6 muaj, pa patur vendim për zgjatje të afatit nga prokurori, janë shkelur të drejtat e të pandehurit, të garantuara nga Kushtetuta dhe ligji.


2. Gjykata e Rrethit Gjyqësor Kukës, ka shqyrtuar çështjen në rrethana të tilla kur në hetimet paraprake është shkelur parimi kushtetues që garanton të drejtën e mbrojtjes.


Sipas nenit 151/1 të Kodit të Procedurës Penale, gjatë hetimeve paraprake provat merren nga organi që procedon sipas rregullave të përcaktuara në këtë Kod. Ndërsa në pikën 4 të këtij neni, përcaktohet se provat e marra në shkelje të ndalimeve të parashikuara nga ligji nuk mund të përdoren. Papërdorshmëria ngrihet edhe kryesisht në çdo gjendje dhe shkallë të procedimit. Gjykata e Shkallës së Parë, në shqyrtimin gjyqësor të çështjes ka vepruar në kundërshtim me këto rregulla, duke e bërë kështu procesin gjyqësor të parregullt.

3. Gjykata e apelit, duke marrë në konsideratë pretendimet e ngritura nga avokati i kërkuesit për hetim dhe gjykim të pamjaftueshëm, në seancën e datës 15.07.2003, me vendim të ndërmjetëm ka riçelur seancën gjyqësore për përsëritjen e pjesëshme të hetimit gjyqësor, duke kërkuar: fashikullin e hetimeve paraprake, vendimin e gjykatës për caktimin e masës së sigurimit për të pandehurin dhe çertifikatën e gjendjes civile. Por, në seancën e datës 16.09.2003, kjo gjykatë vendosi përfundimin e gjykimit pa i kryer hetimet për të cilat kishte vendosur në seancën e mëparshme. Në këtë mënyrë edhe kjo Gjykatë është pajtuar dhe ka lënë në fuqi shkeljet e kryera në procedimet e mëparshme si të hetimit paraprak ashtu edhe të gjykimit të çështjes.

4. Shkeljet si më sipër, kërkuesi i ka ngritur në rekursin drejtuar Gjykatës së Lartë. Gjykata Kushtetuese vlerëson se në rastin konkret këto shkelje kanë të bëjnë drejtpërdrejt me të drejtat themelore të garantuara nga Kushtetuta lidhur me procesin e rregullt ligjor, prandaj Kolegji Penal i Gjykatës së Lartë, ishte rasti që ta kalonte çështjen në seancë, duke zbatuar parimin e kontradiktoritetit në gjykim. 

Të gjitha këto shkelje të pretenduara nga kërkuesi dhe të verifikuara gjatë shqyrtimit të çështjes, kanë të bëjnë me prekjen e standarteve të rëndësishme të procesit penal, për të cilat Gjykata Kushtetuese është shprehur edhe në vendimet e saj të mëparshme, duke i shfuqizuar vendimet përkatëse si antikushtetuese.

PËR KËTO ARSYE;

Gjykata Kushtetuese e Republikës së Shqipërisë, në bazë të neneve 131/f e 134/g të Kushtetutës si dhe neneve 72 e 77 të ligjit “Për organizimin dhe funksionimin e Gjykatës Kushtetuese të Republikës së Shqipërisë”, njëzëri,

V E N D O S I :

- Shfuqizimin si antikushtetues të vendimeve nr.98, datë 18.09.2000 të Gjykatës së Rrethit Gjyqësor Kukës; nr.172, datë 16.09.2003 të Gjykatës së Apelit Shkodër dhe nr.146, datë 02.03.2004 të Kolegjit Penal të Gjykatës së Lartë;

- Dërgimin e çështjes për shqyrtim në Gjykatën e Rrethit Gjyqësor Kukës.

- Ky vendim është përfundimtar, i formës së prerë dhe hyn në fuqi ditën e botimit në Fletoren Zyrtare.

